
Međunarodne aktivnosti 
 

 

  

NAHLA U UN-u: RELIGIJA JE DIO RJEŠENJA 
 

 
 
Sehija Dedović, osnivačica i direktorica Centra za 
edukaciju i istraživanje „Nahla“, izlagala je kao jedna 
od panelistica na sastanku na visokom nivou o ulozi 
vjernica u održavanju mira u sjedištu Ujedinjenih nacija 
u New Yorku, održanom u okviru 73. zasjedanja 
Generalne skupštine UN-a. Organizatori ovog 
događaja bili su International Dialogue Centre 
(KAICIID), Operativna grupa Ujedinjenih nacija za 
religiju i Evropska Unija.  
 
Cilj sastanka održanog u četvrtak, 20. septembra 2018. 
bio je pružiti platformu ženama različitih vjera i 
denominacija da i na globalnoj političkoj sceni istaknu 
svoj doprinos kao nositeljice mira i društvene 
transformacije. 
 
Sehija Dedović u svojoj poruci je istakla da je za 
postizanje održivog mira neophodno povećati vidljivost 
žena na svim nivoima i njihovo učešće u odlučivanju, za 

što su potrebni udruženi napori cijele zajednice te 
pozvala sve aktere na međunarodnoj sceni da u tom 
smislu religiju počnu posmatrati kao dio rješenja, a ne 
kao problem.  

 

„Cijeli svijet treba izvući lekcije iz bosanskog iskustva, 
gdje je govor mržnje preko noći prerastao u genocid. 
Trebamo pokazati više volje i hrabrosti, izaći iz sigurne 
zone šutnje i suprotstaviti se širenju mržnje prije nego što 
bude prekasno.  
 
Pozivam sve vlade, međunarodne organizacije, ali i 
pojedince, da se svako u okvirima vlastitih mogućnosti i 
odgovornosti uključi u borbu protiv širenja mržnje i 
straha, s jednakom strašću onoj koju u suprotnom 
pravcu ulažu širitelji mržnje“, istakla je na kraju svog 
obraćanja gđa Dedović.  
 
Skupu su se, između ostalih, obratili: Adama Dieng,  
specijalni savjetnik generalnog sekretara UN-a za 
prevenciju genocida, ambasador Alvaro Albacete, 
zamjenik generalnog sekretara KAICIID-a, 
ambasadorica Mara Marinaki, glavna savjetnica za 
rodnu ravnopravnost pri Evropskoj službi za vanjske 
poslove (EEAS),  Dereje Wordofa,  zamjenik izvršnog 
direktora UNFPA, Virginie Baïkoua, ministrica za 
socijalna pitanja i nacionalno pomirenje 
Centralnoafričke Republike.  

Međunarodne aktivnosti  

 
NAHLA NA SEMINARU „ŽENE, VJERA I KULTURA“ U RIMU 
 

 
Sehija Dedović, direktorica CEI Nahla, učestvovala je u 
radu međunarodnog seminara „Žene, vjera i kultura“ 
koji su 14. novembra u Rimu organizirali Ministarstvo 
vanjskih poslova i međunarodne saradnje (MAECI) 
Italije i Međunarodna fondacija za interreligijsku i 
interkulturalnu edukaciju (IFIIE). 
 

Seminar je okupio preko 50 učesnika i učesnica iz 
Sjeverne Afrike, Azije, Evrope i SAD-a, prvenstveno 
predstavnika/ca akademske zajednice i istaknutih 
naučnih radnika te različitih međunarodnih i nevladinih 
organizacija. Prisutni su bili i ambasadori brojnih 
zemalja pri Svetoj stolici. 
 

Između ostalih, u radu seminara su učestvovali: Azizah 
al-Hibri, profesor emeritus u oblasti prava na 
Univerzitetu Richmond, Washington D.C.; Angela Ales 
Bello, profesor emeritus  u oblasti historije i savremene 
filozofije na Lateranskom univerzitetu u Rimu; Rabin 
Naomi Kalish, koordinatorica za pastoralnu brigu i 
edukaciju u Prezbiterijanskoj  dječijoj bolnici u New 
Yorku; Jocelyne Cesari, profesorica religije i politike na 

Univerzitetu u Birminghamu u Velikoj Britaniji i mnogi 
drugi. 
 

Cilj ovog interdisciplinarnog seminara bio je poticanje 
saradnje među vjerskim i svjetovnim akterima u 
oblikovanju vanjske politike i javnog diskursa o pravima 
žena.  
 

Na kraju seminara učesnici i učesnice su usaglasili 
posebne preporuke za vlade i/ili vjerske zajednice u 
svojim zemljama, a najvažnije od njih su: 
 

 Potrebno se vratiti izvornim vjerskim tekstovima i 
predajama u kojima postoji jasna osnova za 
jednakopravnost i inkluziju žena na svim nivoima 
vjerskog, društvenog, politčkog i svakog drugog 
oblika uključivanja; 

 U vjeri i vjerskim tekstovima treba nalaziti 
primjere koji pokazuju blagodat koju su donijeli 
dijalog i uvažavanje te saradnja među 
kulturama i vjerama, a koliko je uvijek bio 
destruktivan sukob među njima; 

Inicirati formiranje stalnog tijela s predstavnicima svih 
vjera koje će na naučnom nivou i uvažavajući naučnu 
metodologiju proučavati vjerske tekstove i izvore kako bi 
što preciznije pronašli prostor u kojem ovi izvori ukazuju 
na međusobnu saradnju i povjerenje, poštovanje žene 
sa svim što ona jeste, i duhovno i tjelesno i intelektualno, 
kao i u svim drugim aspektima, te pomoći da takve 
poruke iz vjere budu one od kojih će učiti nove 
generacije. 

Međunarodne aktivnosti 

 
 

NAHLA NA WMLF-u U LONDONU 
 

 
 
 
U Londonu je 6. i 7. decembra 2018. održan 5. po redu 
Svjetski forum muslimanskih lidera (WMLF) na kojem je 
jedna od panelistica bila i Sehija Dedović, osnivačica i 
direktorica CEI Nahla. 
 
Svjetski forum muslimanskih lidera svake dvije godine 
okuplja muslimanske lidere i liderice iz cijelog svijeta 
kako bi razgovarali o gorućim pitanjima današnjice, kao 
što su islamofobija, radikalizacija, terorizam, građanski 
ratovi, klimatske promjene i sigurnost hrane. Forum je 
također usmjeren na kreiranje platformi putem kojih 
muslimanski lideri mogu ponuditi rješenja za aktuelna 
globalna pitanja kao što su edukacija mladih, 
poduzetništvo i promocija održivog razvoja. 
 

Ove godine forum se fokusirao na četiri ključna aspekta: 
kreiranje novog narativa o islamu, jačanje 
muslimanskog liderstva na svim nivoima, osnaživanje 
žena i ulogu žena u preoblikovanju islamskog narativa. 
Mr. Sehija Dedović bila je uvodničarka trećeg panela, 
pod nazivom “Na koji način žene doprinose 
preoblikovanju narativa o islamu?” 
  
U svom govoru mr. Dedović  je istakla da se nada da 
ubuduće o ovom pitanju neće razgovarati samo žene, 
već da će i muškarci i žene zajedničkim naporima 
razmišljati i djelovati u pravcu većeg uključivanja žena, 
te da muslimanskim društvima nije toliko neophodno 
preoblikovanje, koliko je potrebno oživljavanje 
islamskog narativa.  
 
Naglasila je da smatra da žene već daju značajan 
doprinos u ovom pravcu samim otvaranjem pitanja koja 
zahtijevaju novo, više kontekstualizirano razumijevanje, 
a to tjera cijelu zajednicu, posebno učenjake, da 
započnu proces idžtihada i otvaraju važna pitanja koja 
su nam zajednički izazov. 

Nahlini gosti 
 
 

AISHA GRAY-HENRY U NAHLI 
 

 
 
 
 
 
 
 
 
 
 
 
 

Aisha Gray-Henry, direktorica i osnivačica američke 
izdavačke kuće Fons Vitae, u srijedu, 8. augusta 2018. 
godine održala je seminar u multimedijalnoj sali CEI 
„Nahla“. 
 
Cilj seminara bio je upoznavanje bh. javnosti s velikim 
izdavačkim projektom kuće Fons Vitae koja je, u saradnji 
s dr. Hamzom Jusufom, prilagodila Gazalijevo djelo Ihja 
ulumud-din za djecu i roditelje, u formi priručnika, 
radnih materijala, školskih programa, edukacijskih 
setova i različitih interaktivnih sadržaja pogodnih za 
upotrebu u edukaciji djece predškolskog i ranog 
školskog uzrasta.

 

INGRID MATTSON U NAHLI 
 
Cambridge Muslim College u augustu 2018. godine 
organizirao je studijsko putovanje u Bosnu i 
Hercegovinu za 90 učesnika, uz inspirativna predavanja 
profesora Abdulhakima Murada, dekana Cambridge 
Muslim Collegea i dr. Ingrid Mattson, jedne od 
najutjecajnijih savremenih muslimanskih učenjakinja i 
aktivistica. Tokom ove posjete, dr. Mattson je gostovala 
i u CEI Nahla i održala kraće predavanje. 
 
„Iznimno sam sretna što sam konačno u Bosni. Već dugo 
želim doći ovdje i nadam se da će ovo samo prva u nizu 
mojih posjeta. Iako svakodnevno slušamo loše vijesti sa 
svih strana i sve se čini preplavljeno njima, ono što me 
čini optimističnom i daje mi energiju je činjenica da u 
svakoj muslimanskoj zajednici, bez obzira na to da li se 
radilo o malom džematu u Americi ili selu negdje daleko  
Aziji, uvijek pronalazim ljude koji pokušavaju poboljšati 

stanje u svojoj zajednici. Ako bolje pogledamo, uvijek 
ćemo oko  sebe vidjeti one koji pokušavaju činiti dobro 
i spriječiti zlo. Ovakvi ljudi postoje u svakoj zajednici. Mi 
ih moramo pronaći i podržati“, poručila je, između 
ostalog, dr. Mattson. 

Nahlini gosti  

 
PEACE&UNITY U NAHLI 

 

U ponedjeljak, 1. oktobra 2018. u Centru za edukaciju 
i istraživanje “Nahla” ugostili smo grupu političkih i 

vjerskih lidera iz engleskog grada Newcastla, aktivno 
uključenih u inicijativu “Peace and Unity”, koji su boravili 
u posjeti Bosni i Hercegovini, u potrazi za pozitivnim 
iskustvima i uspješnim primjerima djelovanja u 
multietničkim zajednicama. 
 

Direktorica Nahle Sehija Dedović, voditeljica Nahlinog 
psihološkog savjetovališta Azra Ibrahimović i 
koordinatorica Nahlinih programa za mlade Amina 
Šljivo Bećić s gostima su razgovarale o brojnim 
pozitivnim iskustvima i rezultatima dvadesetogodišnjeg 
Nahlinog rada u postratnom i tranzicijskom bosanskom 
društvu i mogućim modelima da se ova iskustva prenesu 
i u evropske zajednice.

 

 
VEDAH HANFAR U NAHLI 
 
U okviru svoje posjete Sarajevu Centar za istraživanje 
Nahla posjetio je Vedah Hanfar, istaknuti intelektualac, 
predsjednik renomirane međunarodne nevladine 
organizacije Al Sharq Forum i bivši generalni direktor  
mreže Al Jazeera. Cilj posjete bilo je upoznavanje s 
radom i djelovanjem Nahle na lokalnom i 
međunarodnom nivou i razmatranje mogućnosti za 
saradnju u poljima od zajedničkog interesa.  
 
G. Hanfar je izrazio posebno zadovoljstvo onim što je 
saznao o Nahli koju vidi kao organizaciju u kojoj žene 
istinski preuzimaju inicijativu i djeluju na rješavanju 
problema, umjesto da samo iznose teorije o tome kako 
nešto treba uraditi. Taj nedostatak povezanosti teorije i 
prakse naveo je kao jedan od ključnih izazova 
današnjice kad je riječ o društvenom djelovanju 

općenito, a specifično kad je riječ o ženskom aktivizmu 
širom svijeta. Pozvao je Nahlu da svoj model rada više 
prezentira na globalnom nivou i ponudi ga kao jedno 
od kvalitetnih rješenja za djelovanje u lokalnoj zajednici. 

Lokalna saradnja 
 

 
 

BESPLATNA OBUKA ZA NEZAPOSLENE ŽENE UZ PODRŠKU GRADSKE UPRAVE BIHAĆA 

  

 

 
 
Nakon pomne analize sadašnjih i budućih trendova u 
ponudi i potražnji vještina na tržištu rada, CEI „Nahla“ 
je pokrenula Obuku za upravljanje online sadržajem i 
društvenim mrežama namijenjenu nezaposlenim 
ženama koje žele da obogate svoje znanje kako bi se 
zaposlile ili samostalno unaprijedile svoje projekte ili 
vlastiti posao koji planiraju.  
 
Zabavan i kreativan posao online PR-a predstavljen je 
kroz pravila, trikove i alate online marketinga. 
Tromjesečna obuka koncipirana je tako da se svaka 
oblast sastoji od teoretskog i praktičnog rada, uz stalno 
praćenje individualnog napretka polaznica kroz 
samostalne zadatke.  

 
Finansijsku podršku ovom projektu pružila je gradska 
uprava grada Bihaća: 
 
“Prvi korak saradnje s Nahlom bila je naša podrška 
kampanji ‘1000 članica zajedno za jedno dobro djelo’. 
Grad Bihać prepoznao je plemenitu namjeru i zaista sa 
zadovoljstvom podržao ovu inicijativu, što je u konačnici 
rezultiralo uspjehom. Saradnja se nastavila i kroz našu 
podršku Nahlinom projektu namijenjenom 
nezaposlenim ženama, u cilju osnaživanja i kreiranja 
novih prilika za žene. Vjerujemo da ćemo i u budućnosti 
nastaviti zajedno raditi dobre stvari i doprinositi našoj 
lokalnoj zajednici”, naglasio je Šuhret Fazlić, 
gradonačelnik Bihaća. 

Lokalna saradnja 

 
BESPLATNA OBUKA ZA RAD U ADMINISTRACIJI ZA NEZAPOSLENE ŽENE U TUZLI 
 

 
Vođena misijom edukacije i osnaživanja žene u Tuzli i 
okolini, Nahla Tuzla je ove jeseni pronašla lokalnog 

partnera koji će sponzorirati besplatnu obuku za rad u 
administraciji za nezaposlene žene. Fondacija Junuzović 
i EC „Nahla“ kroz četveromjesečnu obuku za rad u 
administraciji pružili su mogućnost da se 15 
nezaposlenih žena usavršava u oblasti rada u 
administraciji i postane konkurentnije na tržištu rada.  
 
Na konkurs su pristigle 184 aplikacije, što je pokazatelj 
da postoji velika potreba da se nezaposlene žene 
Tuzlanskog kantona usavršavaju i da s njihove strane 
postoji želja da rade na svojoj edukaciji te je time 
značajnije da EC „Nahla“ Tuzla nastavi s nastojanjima 
da s lokalnim partnerima ponudi ovakav vid edukacije 
za nezaposlene žene. 

 

 
MAPIRANJE ZLOČINA IZ MRŽNJE 

 
Grupa mladih aktivista/ica za ljudska prava Centra za 
edukaciju i istraživanje Nahla učestvovala je u izradi 
godišnjeg izvještaja o zločinima počinjenim iz mržnje na 
području Bosne i Hercegovine. Grupa se fokusirala na 
incidente poput: prijetnji, fizičkih napada i oštećenja 
imovine motiviranih netolerancijom prema 
muslimanima tokom 2017.godine. Ovaj izvještaj u 
konačnici priređuje Ured za demokratske institucije i 
ljudska prava pri OSCE-u na globalnom nivou. 

U izradi  izvještaja za 2017.godinu učestvovali su 
predstavnici institucija zemalja članica OSCE-a, 
organizacije civilnog društva i međunarodne 
organizacije. Izvještaj uključuje zvanične podatke 
institucija 39 zemalja. Tu su i dopunjeni podaci o 
incidentima iz mržnje za 47 participirajućih država, koje 
su priložile 124 grupe civilnog društva, Međunarodna 
organizacija za migraciju (IOM), UNHCR i službenici 
OSCE-a s terena. 

Lokalna saradnja 

 
NAHLA NA NGO SAJMU U TUZLI 
 
Omladinski resursni centar Tuzla, pod pokroviteljstvom 
Instituta za razvoj mladih KULT Sarajevo organizirao je  
Sajam nevladinih organizacija – NGO Fair, koji je 
održan u Gradskom parku u Tuzli. Cilj sajma je bio da 
mladi dobiju priliku da se informišu o radu NVO u Tuzli, 
posebno onih organizacija koje rade s mladima i da na 
taj način budu podstaknuti da se i sami uključe u rad 
nevladinog sektora. 
 
Iz Omladinskog resursnog centra Tuzla su kazali da je 
jedan od motiva i rezultat provedene ankete po srednjim 
školama i fakultetima u kojoj se samo 8% mladih 
izjasnilo da volontira ili je volontiralo u prošlosti. 
Edukacijski centar „Nahla“ Tuzla učestvovao je na 

sajmu, a članice Nahlinog kluba mladih potrudile su se 
predstaviti mladima Tuzle programe koje nudi Nahla, s 
akcentom na programe za mlade

 
 

NAHLA NA MANIFESTACIJI „JESEN NA GELENDERIMA“ 
 
 
 
 
 
 
 
 
 
 
 
 
 
 

 
Nahlin klub mladih iz Bihaća u oktobru 2018. 

učestvovao je na manifestaciji „Jesen na gelenderima“ 
koja se svake jeseni održava u gradskom parku, a 
organizira je udruženje ABC.  
 
Na Nahlinom štandu zainteresirane djevojke su se 
mogle prijaviti u klub mladih i upoznati s radom Nahle 
u Bihaću. Tokom manifestacije posjetitelji svih 
generacija, a posebno djeca i mladi, mogli  su uživati u 
brojnim zabavnim i edukativnim sadržajima. 

Izdavački projekti 
 

PUBLIKACIJA „ŽENA U DŽAMIJI“ 
 

 
 
 
 
 
 
 
 
 
 
 
 
 
 
 

 
Krajem oktobra 2018. iz štampe je izašla publikacija 
Žena u džamiji: Prilozi za razumijevanje njene pozicije, 
uloge i doprinosa koja predstavlja zajednički napor 
Centra za edukaciju i istraživanje „Nahla“ i Centra za 
napredne studije da na sistematičan način predstave 
pitanje učešća žena u džamijama i džematima u 
okvirima relevantnih promišljanja i istraživanja. 
 
Publikaciju čine četiri prijevoda koja tretiraju pitanje 
žene u džamiji u kontekstu šerijata i načine na koje su 
žene uključene u različite muslimanske zajednice 
današnjice te skraćena verzija rezultata terenskog 
istraživanja „Uloga i pozicija žena u Islamskoj zajednici  
u Bosni i Hercegovini“ provedenog na području 15 
džemata.  

 
Publikacija “Žena u džamiji” nosi poruku da je učešće, 
aktivni boravak te djelovanje žena u džamiji i džematu – 
podjednako kao i muškaraca – ključno za razvoj 
džemata, a najkvalitetniji doprinos dolazi upravo kroz 
njihovo zajedničko djelovanje, različito, ali 
komplementarno.  
 
Povodom izlaska iz štampe ove publikacije u novembru 
2018. organizirana je panel-diskusija “Žena u džamiji: 
ka angažiranom učešću u vjerskom i društvenom životu 
zajednice" kroz koju su organizatori, Centar za edukaciju 
i istraživanje “Nahla” i Centar za napredne studije iz 
Sarajeva, skrenuli pažnju javnosti na neka od najvažnijih 
pitanja vezanih za prisustvo i vidljivost žena te njihovo 
aktivno učešće u radu organa i institucija Islamske 
zajednice na svim nivoima.

Iskoraci u edukaciji 
 

POVEĆANJE BROJA ŽENA U IT SEKTORU 
 

 
Informatičke vještine na radnom mjestu bile su u fokus 
djelovanja Odjela za edukaciju u prethodnom periodu. 
Digitalizacija poslovanja kompanija definisala je 
potrebu za informatički pismenim kadrom, zbog čega 

smo ponudili kurs Osnove rada na računaru – priprema 
za IT certifkat koji polaznice osposobljava za set vještina 
neophodnih za aktivno traženje posla, ali i 
napredovanje u poslovnom angažmanu.  Provedeni su i 
programi obrazovanja iz segmenta Microsoft Officea, 
što je u konačnici rezultiralo uspješno položenim ispitima 
za 54 polaznice.  
 
U oktobru smo krenuli u pravu SQL avanturu, nastojeći 
da više žena zainteresiramo za ovu značajnu oblast IT-
ja. Pokrenuli smo kurs Osnove baza podataka i postavili 
kvalitetan temelj za dalje kurseve, obuke i istraživanja na 
polju SQL-a. Doprinos obrazovanju žena u tehnološkoj, 
digitalnoj i kreativnoj industriji dali smo i kroz dvije 
obuke: Obuku za grafičku dizajnericu i Obuku za QA 
testiranje - kontrolorka kvaliteta softvera. Kroz 
četveromjesečni rad sa stručnjacima iz navedenih oblasti 
polaznice se osposobljavaju za budući samostalni rad. 

 

NOVI ZAMAH KREATIVNOSTI NA KURSEVIMA ŠIVENJA 
 
U jesenjem periodu, nakon revizije i unapređenja 
programa rada, Nahlin kurs šivenja nastavio je postizati 
izuzetne rezultate, svakodnevno kreirajući nove odjevne 
predmete upotrebne i/ili umjetničke vrijednosti, ali i 
male biznise. Kroz rad u grupi, ali i kroz indvidualni 
pristup kursevi šivenja daju vjetar u leđa polaznicama te 
potiču njihovu kreativnost i zadovoljstvo rezultatima 
vlastitog rada. 

Osnaživanje mladih 
 

DAN OTVORENIH VRATA: SINERGIJA ZNANJA I MLADOSTI! 
 
U nedjelju 14. oktobra Nahlin klub mladih Tignum 
kroz svoj Dan otvorenih vrata poželio je dobrodošlicu 
svima koji su željeli saznati više o našim aktivnostima. 
Kroz razgovor, interaktivne sadržaje i radionice svi 
posjetitelji su mogli naučiti mnogo novih stvari i steći 
nova poznanstva, a na našu adresu je pristigao i veliki 
broj prijava koje su, kako navode, ponajviše 
ponukane sjajnom atmosferom s ovog dana. 
 
Prisutni su imali priliku doprinijeti prikupljanju 
sredstava za finansiranje studija medicine studentice 
koja je pobijedila rak dojke kroz kupovinu hrane na 
humanitarnom bazaru za koji su hranu nesebično 
donirali Cafe Pekara Mrvica, Slastičarna Sendi, 
Slastičarna Palma te vrijedne članice Nahle.  

 
NIKAD BROJNIJA NOVA GENERACIJA KLUBA MLADIH 
  
Početkom svake akademske godine stiže nam nova 
generacija Nahlinog kluba mladih Tignum. Ove godine 
svoj angažman je započela 31 studentica, što je najveći 
broj tokom dosadašnjeg postojanja kluba. Kroz dvije 
godine intenzivnog programa one će imati priliku 
usavršiti postojeće i steći nove vještine, razmijeniti znanja 
i iskustva te biti dio jedne jake zajednice mladih 
aktivistica željnih promjene.  
 
Vjerujemo da će i ova generacija iznjedriti kreativna 
rješenja za izazove s kojima se mlade djevojke 
suočavaju u našoj okolini, a što će ostati kao naslijeđe 
budućim generacijama.
 



 
 
 

13 

Godina I, broj 3 

 

Osnaživanje mladih 
 
INSPIRACIJA U PRIRODI: DOBRODOŠLA, AKTIVISTIČKA KREATIVNOSTI!  

 

 
Od 11. do 13.oktobra za aktivistice Nahlinog kluba 
mladih Tignum iz Bihaća, Tuzle i Sarajeva organiziran je 
teambuilding retreat u prirodnom ambijentu Brezovače 
kod Hadžića. Ukupno 20 učesnica uz koordinatorice i 

predavačice/trenerice imale su priliku da provedu tri 
dana prožeta edukacijom, fizičkim aktivnostima i 
zabavnim sadržajem. 
 
Tokom ovog trodnevnog zajedničkog boravka u prirodi, 
djevojke iz ova tri grada imale su priliku da se upoznaju 
i razmijene ideje o budućim inicijativama koje planiraju 
organizirati, ali i zajednički se osvrnu na do sada 
urađeno. Pored toga, edukativni dio ovog događaja bio 
je usmjeren na izgradnju tima, ličnu izgradnju i 
samorefleksiju.  
 
Ovo je već druga godina zaredom kako se ovaj tip 
aktivnosti organizira za članice kluba mladih Tignum, što 
je dalo odlične rezultate u domenu jačanja tima i 
predlaganja novih ideja i inicijativa u polju djelovanja i 
aktivizma mladih djevojaka. 

 
FRIEND INDEED: NAHLINA PODRŠKA NOVOPRISTIGLIM STUDENTICAMA 
 
Nahlin klub mladih pokrenuo je program „Friend 
indeed“ koji ima za cilj pružiti podršku novim 
studenticama iz drugih gradova koje tokom studija žive 
u Sarajevu. Ovom inicijativom studenticama želimo 
olakšati boravak, učenje i život u novom gradu.  
 
Program je osmišljen na temelju "buddy sistema", gdje 
će svakoj studentici koja učestvuje u programu, a dolazi 
iz nekog drugog grada, biti dodijeljena "frendica". Ona 
će biti zadužena da joj kroz druženje pruži podršku i 

pomoć u snalaženju u novom gradu i u novoj ulozi 
studentice.  
 
Na ovaj način će novim studenticama biti jednostavnije 
da saznaju gdje i kako dobiti mjesečnu iskaznicu za 
prevoz, kako pronaći stan u Sarajevu, gdje ostvariti 
pravo na studentske popuste, gdje se liječiti ako se 
razbole i sve druge stvari potrebne za kvalitetne i 
bezbrižne studentske dane. 

Kampanje i akcije 

 
AKCIJA DARIVANJA KRVI U NAHLI 
 
U prostorijama Centra za edukaciju i istraživanje "Nahla" 
u saradnji sa Zavodom za transfuzijsku medicinu FBiH u 
srijedu, 3. oktobra 2018. realizirana je akcija 
dobrovoljnog darivanja krvi. 
 
U toku tri sata koliko je akcija trajala, tim za transfuzijsku 
medicinu FBiH je registrovao ukupno 31 osobu 
zainteresiranu za davanje krvi. Od toga, nakon ljekarskog 
pregleda i kontrole nivoa željeza, krv je uspješno doniralo 
18 osoba. 

 
 
ULIČNA AKCIJA: “NIJE IZBJEGLIČKA KRIZA NEGO ISPIT LJUDSKOSTI” 
 

 

Povodom Međunarodnog dana nenasilja, 2. oktobra 
održana je ulična akcija "Nije izbjeglička kriza, nego ispit 
ljudskosti" u organizaciji Regionalne inicijative "Vjernici 
za mir" i Centra za edukaciju i istraživanje Nahla. 

 
Na Trgu Oslobođenja - Alija Izetbegović okupili su se 
građani koji u vjeri pronalaze inspiraciju za nenasilno 
djelovanje. Predstavnica CEI Nahla Amina Šljivo-Bećić 
istaknula je da se nacionalizam i populizam nerijetko 
povezuju i opravdavaju vjerničkim identitetima: ''Kao 
'vjernici za mir' u vjerama pronalazimo samo poruke 
mira i trebamo da pomažemo jedni drugima bez obzira 
na razlike'', pojasnila je.  
 
Predstavnica regionalne inicijative "Vjernici za mir" Azra 
Ibrahimović osvrnula se na slučajeve nasilnog 
ponašanja prema izbjeglicama, ističući da svi građani u 
regiji moraju prevazići strah od stranaca i pokazati 
ljudskost.

Kampanje i akcije 

 
UČINITE NEŠTO ZA SVOJE MENTALNO ZDRAVLJE! 
 
Povodom Svjetskog dana mentalnog zdravlja, u 
srijedu, 10. oktobra 2018. Nahlino psihološko 
savjetovalište organiziralo je mini kampanju s ciljem 
podizanja svijesti o važnosti mentalnog zdravlja i 
ulaganja u njegovo unapređenje.  

Tokom cijelog dana vrata savjetovališta su bila 
otvorena za sve zainteresirane posjetitelje koji su u 
razgovoru s našim psihologinjama i logopedicom 
mogli saznati odgovore na pitanja: Kako nam stručna 
osoba može pomoći kad sami ne vidimo izlaz iz teške 
životne situacije?; Ima li lijeka za našu čestu 

zabrinutost, tugu, strah, ljutnju koju ne možemo 
kontrolirati? Postoji li način da postanemo imuni na 
provokacije ljudi u svojoj blizini? Na koji način se 
može popraviti izgovor određenih glasova i 
unaprijediti kvaliteta govora kod djece? Da li se u 
odrasloj dobi mogu ispraviti smetnje u govoru?  

U večernjim satima organiziran je i motivacijski 
seminar “Zadržite dobro rasploženje u jesenjim 
danima” na kojem su pojašnjene tehnike 
samopomoći i načini prevazilaženja promjena 
raspoloženja koje donose vremenske promjene.  

MILION RAZLOGA ZAŠTO ŽELIM DA BUDEŠ TU! 
 

Tokom oktobra, mjeseca borbe protiv raka dojke, 
aktivistice Nahlinog kluba mladih Tignum organizirale 
su niz aktivnosti s ciljem podizanja svijesti žena o ovom 
problemu. Poseban fokus je bio na mlađoj generaciji 
žena, koje sve češće obolijevaju od raka dojke.  
 
Početkom mjeseca, aktivistice kluba mladih Tignum su 
učestvovale na utrci „Race for the cure“ kako bi na 
simboličan način podržale borbu ovih hrabrih žena te 
skrenule pažnju i mlađoj populaciji da redovno vrše 
samopreglede i preglede, jer ova bolest ne bira samo 
jednu generaciju žena. 
 
Na redovnim edukativnim programima u Nahli 
podijeljeno je nekoliko stotina letaka s uputama za 
samopregled te je pripremljena i objavljena 

videoporuka “Milion razloga zašto želim da budeš tu” 
kroz koju smo podsjetili žene na momente u kojima 
njihovo prisustvo ima presudan utjecaj na živote 
drugih.

Kampanje i akcije 
 

„VOZI, PAZI, GAS MANJE GAZI!“ 
 

Uz podršku Fonda “Volim Tuzlu” Klub mladih EC 
Nahla Tuzla realizirao je tromjesečnu kampanju 
“Vozi, pazi, gas manje gazi!“ Cilj kampanje bio je da 
podigne svijest građana/ki o utjecaju alkohola i 
opojnih sredstava na vizuelnu percepciju te da 
educira mlade ljude koji tek počinju upravljati 
motornim vozilima o posljedicama neodgovornog 
učešća u saobraćaju.  
 
Realizirana je edukacija za 250 učenika završnih 
razreda srednjih škola u Tuzli kroz stručna predavanja 
o pravilima ponašanja u saobraćaju i posljedicama 
neodgovorne vožnje, te praktična "Vožnja sa 
simulacijskim naočalama" kroz koju su učenici mogli 
doživjeti osjećaj vožnje u alkoholiziranom stanju.  
 

Održana je i javna prezentacija vožnje sa 
simulacijskim naočalama na gradskom trgu za širu 
javnost, a zatim i promocija i objava edukativnog 
animiranog videa i ulična akcija dijeljenja letaka 
vozačima sa simboličnim porukama.

 

„1000 ČLANICA ZA JEDNO DOBRO DJELO“ 

Članice CEI „Nahla“ u Bihaću pokrenule su kampanju 
„1000 članica za jedno dobro djelo“ s ciljem 
prikupljanja sredstava za projekat poboljšanja uvjeta na 
Odjelu za ginekologiju u Kantonalnoj bolnici u Bihaću, 

odnosno renoviranje sanitarnog čvora. Prikupljeno je 
6.000 KM od članarina i privatnih donacija.  
 

Uz dodatna sredstva koja je izdvojila Kantonalna 
bolnica “Dr. Irfan Ljubijankić” te donacije Udruženja-
Podružnice ginekologa i perinatologa USK-a i 
kompanije Meggle d.o.o. postignut je finalni rezultat, a 
kampanju je nesebično podržao i Grad Bihać.  
 

Sanitarni čvor na Odjelu za ginekologiju u potpunosti je 
obnovljen, a kupatilo renovirano. “Nahla“ je na ovaj 
način omogućila svojim sugrađankama i sugrađanima 
da budu dio jedne lijepe priče koja promovira humanost 
i važnost doprinosa nas samih našoj lokalnoj zajednici. 

Kampanje i akcije 

 
16 DANA AKTIVIZMA PROTIV NASILJA NAD ŽENAMA 
 

 
U okviru globalne akcije 16 dana aktivizma protiv rodno 
zasnovanog nasilja Centar za edukaciju i istraživanje 
„Nahla“ organizirao je panel-diskusiju „Ko opravdava 
nasilje nad ženama – vjera ili vjernici“. 
 
Panelisti su bili prof.dr. fra Mile Babić, iguman Danilo 
Pavlović i teologinja i psihologinja Azra Ibrahimović, a 
govorili su o problemu nasilja nad ženama iz perspektive 
katoličkog, pravoslavnog i islamskog učenja. 
 
Panelisti su podsjetili da vjernici često usljed neznanja i 
manipulacije, izvlačenjem poruka iz konteksta, 
zaboravljaju da u svom ponašanju trebaju slijediti uzore 
koji su im dati, a koji su duboko prezirali svaki oblik 
nasilja, poput Isusa i Muhammeda, a.s.  
 
Kroz višegodišnji rad u Nahlinom psihološkom 
savjetovalištu voditeljica ovog savjetovališta 
psihologinja Azra Ibrahimović uočila je da je nasilje u 

porodici učestalo u našem društvu te da nisu izuzete ni 
vjerničke porodice. „Kad se dešava nasilje nad ženama 
– tu nikada žrtva nije samo žena, nego cijela porodica“, 
rekla je, te je ukazala kako sve češću pojavu vršnjačkog 
nasilja ne treba rješavati u školama, nego krenuti od 
porodice, jer upravo su djeca ta koja ponavljaju obrazac 
ponašanja kojem svjedoče kod kuće.  
 
Na kraju je naglašeno da je veoma važno raditi i s 
muškarcima iz svih društvenih sfera, a kao jedan od 
pozitivnih primjera istaknut je projekt "Imami protiv 
nasilja" koji je CEI Nahla realizirala s nekoliko grupa 
imama s područja cijele BiH, kako bi oni kroz svoje 
djelovanje i stalne kontakte sa širokom grupom ljudi bili 
spremni prepoznati nasilje i adekvatno mu se 
suprotstaviti. Također, poručeno je i da ključnu ulogu u 
prekidanju kruga nasilja igraju svjedoci, koji svojim 
blagovremenim i ispravnim reakcijama mogu spasiti 
živote žena, ali i čitavih porodica. 

